
Domstolsstyrelse pillugu inatsisip allanngortinneqarnera pillugu inatsisit assigiinngitsut 

Kalaallit Nunaannut atuutilersinneqarnissaat pillugit peqqussummut missingiutip 

Kalaallit Nunaanni Namminersorlutik Oqartussanit akuersissutigineqarnissaa pillugu 

Inatsisartut aalajangiiffigisassaattut siunnersuut 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

 

 

Saqqummiussissut 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

Siullermeerneqarnera 

 

 

Inatsisit atuutsinneqarnerannut suliassaqarfiup sunniuteqarluartuunissaata aamma ullutsinnut 

naleqquttuunissaata qulakkeerneqarnissaanut Naalakkersuisut kissaateqarnerat tunngavigalugu 

siunnersuut manna saqqummiunneqarpoq. Malittarisassat pisariaqartinneqartut 

nutarterneqarnissaat, taamaalillutik Kalaallit Nunaanni Eqqartuussivinnit aalajangiinerit 

eqqartuussutigineqartut digitaliusumik eqqartuussutinut katersivimmi tamanut 

saqqummiunneqartalerniassammata, peqqussummi siunertarineqarpoq.  

 

Eqqartuussisarnermi tamanut ammasuuneq tassaavoq inuianni inatsisitigut illersugaasuni 

tunngaviusumik tunngavik. Eqqartuussutit eqikkarneqarnerisa eqqartuussutinut katersivimmi, 

innuttaasut, suliffeqarfiit, pisortani oqartussaasut, kiisalu eqqartuussiveqarfimmi suliamik 

ilinniarsimallutik sullisisut tamarmik tikissinnaasaanni ujaasiffigisinnaasaannilu 

ilineqarnissaannut, peqqussutip massuma periarfissaliissut pilersissavaa. Taamaalilluni suliat 

suussusiisa attuumassuteqartut iluanni, matumani pinerluttulerinermik suliat ilanngullugit, 

sulisaatsit pillugit tamakkiisumik paasisaqarsinnaaneq kikkunnut tamanut periarfissaassaaq. 

 

Eqqartuussutinut katersivimmi aalajangiinerit namminneq saniatigut aamma tunngaviusumik 

suliami paasissutissat takuneqarsinnaassapput, taamaattoqarneratalu eqqartuussutinit 

paasissutissanik pissarsisinnaanermut, aamma suliassaqarfimmut statistikkinik pitsaanerusunik 

suliaqarsinnaanermut periarfissat patajaallisassavaat. Siunissami eqqartuussisarnerup 

aaqqissuunneqarnissaanut aamma taama annertutigisumik pitsaaliuinissamut- aamma 

kingumut innuttaasutut inooqataasinnaalersitseqqinnissamut suliniutit 

qulakkeerneqarnissaannut, akutut pingaartutut tamanna Naalakkersuisut isigaat. 

 

Eqqartuussutinut katersivimmi paasissutissat inunnut atatinneqarsinnaasut kinaassuseq pillugu 

isertuussissammata, pingaaruteqarpoq erseqqissassallugu.  Taamaalilluni aalajangiinerni 

tamanut saqqummiunneqartuni aqqit, najugaq pillugu paasissutissat, imaluunniit paasissutissat 

inuit ataasiakkaat pillugit inummut namminermut tunngassuteqartut, 

takuneqarsinnaassanngillat.  Aqqit “unnerluussaasoq”-mit, “eqqunngitsuliorfigineqartoq”-mit, 

imaluunniit “ilisimannittoq”-mit taarserneqassapput. Suliami akuusut illersorniarlugit 

taamaaliortoqassaaq.  

 

 

Eqqartuussutinut katersiviup qulakkeerneqarnissaa Naalakkersuisunit sivisuumik 

pingaarnersiuinermi salliutinneqarsimavoq, aamma taamaammat siunnersuutip massuma 

Inatsisartunut saqqummiussinnaanera, Naalakkersuisut nuannaarutigaat.  Kalaallit Nunaannut 

eqqartuussutinut katersiviup aningaasalersorneqarnera, eqqartuussivinnut ukiunut arlalinnut 

piffissamut 2024-imiit 2027 ilanngullugu isumaqatigiissummi akuersissutigineqartumi ilaavoq, 

aamma massakkut peqqussutissatut siunnersuutikkut matumuuna atortuulersinneqassalluni.  

 

Allannguutit taamaalilluni eqqartuussiveqarnerup iluani innuttaasut naligiimmik 

pineqarnissaasa qulakkeerneqarnissaanut peqataassapput, aamma eqqartuussiveqarneq pillugu 

isertuanngissuseq annertusitissavaa, aamma soqutiginnittunut tamanut paasissutissanik 

pissarsisinnaanermut sanngisuumik tunngavik pilersissallugu.  

 

Taamatut oqaaseqarlutik Naalakkersuisut immikkoortoq Inatsisartuni 

suliarineqartussanngortippaat. 


